
Sažetak
Bosna i Hercegovina, zemlja dubokih društvenih nejednakosti, često 

opisivana kao zemlja u tranziciji ili zemlja u razvoju, početkom 2020. 
godine nije ni u jednom segmentu dovoljno pažnje posvetila sprečavanju 
širenju virusa COVID-19 (SARS-CoV-2), dok se u javnosti vrlo često moglo čuti 
umanjivanje opasnosti širenja ovog virusa, čak i od najviših dužnosnika na 
različitim razinama vlasti.

No već pred kraj prvog kvartala 2020. godine, bilo je jasno da je u pitanju 
situacija koja od država zahtijeva najveću ozbiljnost u pripremi na novonastale 
okolnosti: Svjetska zdravstvena organizacija (u daljnjem tekstu: SZO) je 11. 3. 
2020. godine proglasila novi koronavirus globalnom pandemijom1, navodeći 
da je to prva pandemija koju izaziva korona virus i da to nije riječ koja bi 
trebala biti korištena olako ili nemarno, istovremeno pozivajući države da 
poduzmu hitne i odlučne mjere jer pandemija ne može biti kontrolisana.

Odgovor na navedeno u BiH, bio je različit ― uzimajući u obzir nadležnosti 
države, dvaju entiteta i Brčko distrikta: stanje prirodne ili druge nesreće 
proglašeno je na razini BiH 17. 32, dok je Republika Srpska (u daljnjem tekstu: 
RS) proglasila vanrednu situaciju 16. 3. i vanredno stanje 28. 33, a Federacija 
Bosne i Hercegovine (u daljnjem tekstu: FBiH4) i Brčko distrikt Bosne i 
Hercegovine (u daljnjem tekstu BDBiH) su 16. 3. proglasili stanje nesreće. Uz 
određene oscilacije u pogledu intenziteta mjera koje su donesene i koje su 
provodile institucije, do završetka rada na ovoj publikaciji, nije u potpunosti 
isključen segment zaštite od širenja virusa ― čak, u određenim aspektima 
u trenutku rada na publikaciji dolazi do pogoršanja situacije u zemlji zbog 
razvoja novih sojeva virusa.

Uvođenje države ― institucija i stanovništva u specifičan način rada i 
života, u mnogim aspektima i dalje izazivaju političku i pravnu raspravu u 
pogledu ljudskih prava. Istraživanja, koja uglavnom finansiraju međunarodne 
organizacije, utvrđuju različite propuste5 i posljedice istih po ostvarivanje 
osnovnih ljudskih prava za sve građane Bosne i Hercegovine, no rijetko 
se bave komponentom ravnopravnosti spolova i to, u najboljem slučaju, 
segmentarno, kroz aspekte rada specijaliziranih organizacija civilnog društva, 
poput onih koje vode sigurne kuće.6

1	  WHO Director-General’s opening remarks at the media briefing on COVID-19 ― 11 March 2020, dostupno na: https://www.who.int/
director-general/speeches/detail/who-director-general-s-opening-remarks-at-the-media-briefing-on-covid-19---11-march-2020 (pristupljeno: 28. 10. 
2021).
2	  Proglašeno stanje prirodne ili druge nesreće na području BiH, dostupno na https://vijeceministara.gov.ba/saopstenja/sjednice/saopsten-
ja_sa_sjednica/default.aspx?id=32585&langTag=bs-BA (pristupljeno: 28. 10. 2021).
3	  Narodna skupština RS je 28. marta usvojila Odluku o proglašenju vanrednog stanja u RS zbog epidemiološke situacije koju je prouzrokovala 
pandemija COVID-19. Odluka je stupila na snagu 3. aprila 2020. godine. Odluka o proglašenju vanrednog stanja za teritoriju Republike Srpske (Službeni glasnik 
Republike Srpske, broj 31/2020).
4	  Odluka o proglašenju stanja nesreće uzrokovano pojavom koronavirusa (COVID-19) na području Federacije
BiH (Vlada Federacije Bosne i Hercegovine, Sarajevo: 16. 3. 2020).
5	  Vidi: https://www.osce.org/files/f/documents/3/2/470670.pdf (pristupljeno: 28. 10. 2021).
6	  Vidi: https://medicazenica.org/istrazivanje/ (pristupljeno: 28. 10. 2021).

 Evropska statistika je porazna: 76% njegovatelja na prvoj liniji borbe s 
pandemijom su žene, a više od 30% žena u EU radi na nepuno radno vrijeme, 
te češće rade od kuće i istodobno, brinu o djeci i porodici.7

U takvoj situaciji, nužno je otvoriti širu društvenu raspravu o rodno 
odgovornom odlučivanju, odnosno ravnopravnosti spolova u jednom aspektu 
javnog života u BiH, kroz organizacije civilnog društva koje, kao specijalizirani 
servisi zaštite, pružaju podršku u talasu porasta nasilja u porodici, kao jednog 
od oblika rodno zasnovanog nasilja.

Za potrebe izrade ove analize, urađeno je istraživanje s uposlenicama 
organizacija koje vode sigurne kuće, odnosno sigurnih kuća u Bosni i 
Hercegovini (intervjui obavljeni s predstavnicama sedam od ukupno osam 
sigurnih kuća u BiH), s ciljem fokusiranja njihove pozicije unutar servisa za 
pomoć ženama žrtvama nasilja.

Ključni nalaz pokazuje da su neke od organizacija civilnog društva koje 
kroz sigurne kuće pružaju zaštitu osobama koje su preživjele nasilje prošle 
izuzetno turbulentno razdoblje u kojem je, primjera radi, jedna uposlenica 
dala otkaz zbog nemogućnosti da se nosi s izazovima posla koji je obavljala u 
pandemijskim okolnostima, te da su, u pravilu, kao dio feminističkog pokreta 
i pružateljice zaštite i brige, pokretale procese usvajanja mjera za sprečavanje 
širenja pandemije COVID-19.

Ipak, potrebno je dublje osvijetliti iskustva koja su imale kako bi se za sve 
krizne situacije ― s kojima se država, njeni dijelovi i društvo u cjelini suočilo 
― mogle dati preporuke za bolje snalaženje u sličnim okolnostima u kojima 
se one mogu naći.

7	  Vidi: https://www.europarl.europa.eu/news/hr/headlines/society/20210225STO98702/utjecaj-pandemije-koronavirusa-na-zene-in-
fografika (pristupljeno: 28. 10. 2021).

DIO I

Pravni okvir zaštite žena od rodno zasnovanog nasilja
Imajući na umu da je pandemija COVID-19 u velikoj mjeri odredila 

perspektivu posmatranja rodne ravnopravnosti, važno je poći od jedinog 
dokumenta koji se odnosi na prevenciju i smanjenje rizika od katastrofa: Okvir 
za smanjenje rizika od katastrofa iz Sendaija za period 2015―20308. U pitanju je 
međunarodni akt kojeg je usvojilo 187 članica Ujedinjenih naroda (u daljnjem 
tekstu: UN), uključujući i BiH, a kojeg je prihvatila Generalna skupština 
UN-a. Nasljeđujući Okvir iz Hyoga, osvrće se, prije svega, na nesrazmjernu 
pogođenost žena, djece i ljudi u ranjivom položaju katastrofama.9 Međutim, 
pozicija žena u ovom dokumentu nije prepoznata tek kao jedna od višestruko 
ugroženih skupina, nego i kao relevantan stakeholder, koji mora biti uključen u 
preventivni mehanizam smanjenja rizika od katastrofa, usmjeren na čovjeka, 
multisektorski i u odnosu na više opasnosti, tako da institucije i nevladine 
organizacije, akademski i istraživački centri rade zajedno.

Osnaživanje žena (...) da u javnosti vode i promoviraju rodno ravnopravne i 
univerzalno dostupne odgovore, oporavak, rehabilitaciju i pristupe rekonstrukciji 
su ključni, naglašava se.

Naravno, osnove u kontekstu zaštite žena od rodno zasnovanog nasilja su i 
one koje u sebi sadrže zaštitu ljudskih prava, prepoznajući spol/rod kao jednu 
od ključnih karakteristika čovjeka (Univerzalna deklaracija o ljudskim pravima, 
1948, čl. 210). Sličnu metodologiju koristi i Evropska konvencija o ljudskim 
pravima, u čl.14, kojim obrađuje zabranu diskriminacije.11

Nešto dalje ide Konvencija Vijeća Europe o sprečavanju i borbi protiv nasilja 
nad ženama i nasilja u porodici, koja prepoznajući strukturalnu narav nasilja 
nad ženama kao rodno utemeljenog nasilja, te da je nasilje nad ženama jedan 
od ključnih socijalnih mehanizama kojim se žene prisilno stavlja u podređeni 
položaj u odnosu na muškarce12, ima za svrhu pridonijeti suzbijanju svih oblika 
diskriminacije žena i promicati punu ravnopravnost žena i muškaraca, uključujući 
i osnaživanje žena, izraditi sveobuhvatni okvir, politike i mjere za zaštitu i pomoć 
svim žrtvama nasilja nad ženama.

I konačno, ključne aspekte daje Konvencija o eliminaciji svih oblika 
diskriminacije nad ženama, koja diskriminacijom označava svaku razliku, 
isključenje ili ograničenje u pogledu spola, što ima za posljedicu ili cilj da ženama 
ugrozi ili onemogući priznanje, ostvarenje ili vršenje ljudskih prava i osnovnih 
8	  Dostupno na: http://fucz.gov.ba/wp-content/uploads/2019/01/Promotivni-materijal-Sendai-okvira_BOSANSKI-JEZIK.pdf (pristupljeno: 
28. 10. 2021).
9	  Idem, 4, str. 10.
10	  Moguće naći na: https://www.ohchr.org/EN/pages/home.aspx (pristupljeno: 28. 10. 2021).
11	  Vidi: https://www.echr.coe.int/Documents/Convention_BOS.pdf (pristupljeno: 28. 10. 2021).
12	  Konvencija Vijeća Evrope o sprečavanju i borbi protiv nasilja nad ženama i nasilja u obitelji, dostupno na: https://rm.coe.int/1680462470 
(pristupljeno: 28. 10. 2021).

sloboda na političkom, ekonomskom, društvenom,kulturnom, građanskom ili 
drugom polju, bez obzira na njihovo bračno stanje, na osnovu ravnopravnosti 
muškaraca i žena.13 Države potpisnice su se obavezale da usvoje odgovarajuće 
zakonske i druge mjere, uključujući i sankcije kada je potrebno, kojima se zabranjuju 
svi vidovi diskriminacije žena14, te da preduzmu sve potrebne mjere za otklanjanje 
diskriminacije žena od strane bilo kog lica, organizacije ili preduzeća15, što su u 
slučaju Bosne i Hercegovine i dalje neki od najvećih razloga za zabrinutost UN 
odbora za uklanjanje svih oblika diskriminacije nad ženama.

Za sve preporuke koje će biti date ovom publikacijom, važno je podsjetiti 
na čl. 7 iste Konvencije, koji se posebno osvrće na diskriminaciju u javnom 
i političkom životu naglašavajući pravo žena da budu birane, da zauzimaju 
rukovodeće položaje i obavljaju sve funkcije na svim nivoima vlasti i da 
učestvuju o radu organizacija civilnog društva koje se bave javnim i političkim 
životom u zemlji.

U pogledu domaćeg pravnog okvira, dio međunarodnih akata je 
inkorporiran u Ustav Bosne i Hercegovine, posebno kroz čl. II, kroz čl. II Ustava 
Federacije Bosne i Hercegovine, čl. 10, dijela II Ustava Republike Srpske u 
pogledu nediskriminacije, čl. 25, u smislu slobode opredjeljenja, savjesti i 
uvjerenja, te javnog izražavanja mišljenja, te čl. 31, u smislu slobode političkog 
organizovanja i djelovanja.

Zakon o ravnopravnosti spolova Bosne i Hercegovine16, iako jedan od 
najznačajnijih alata za ostvarenje ravnopravnosti polova te osiguravanja 
nediskriminacije u BiH je tek obaveza koja se ispunjava s ciljem formalnog, 
ali ne i suštinskog postojanja nediskriminacije. Nominalno, prilično dobro 
obrađuje pitanje nasilja po osnovu spola, definirajući ga kao nasilje u kućanstvu 
ili porodici, nasilje u široj zajednici, nasilje koje počine ili toleriraju vlasti i druga 
ovlaštena tijela i pojedinci, te nasilje u slučaju oružanog sukoba; pri čemu pol 
označava i gender/rod, kao sociološki i kulturološki uslovljenu komponentu 
razlike između žena i muškaraca. Za potrebe razmatranja izazova u oblastima 
na koje se politika odnosi, naročito je zanimljiv čl. 20, koji državnim tijelima, u 
najširem smislu nalaže da će ista osigurati i promicati ravnopravnu zastupljenost 
spolova u upravljanju, procesu odlučivanja i predstavljanju.

U svjetlu mogućih preporuka, nije potrebno posebno elaborirati nužnost:

jačanja kapaciteta organizacija civilnog društva da kontinuirano prate 
ostvarivanje prava na jednakost žena s muškarcima, kroz katalog ljudskih 
prava garantiranih najznačajnijim međunarodnim i domaćim aktima;

educiranja žena i muškaraca na temu rodne ravnopravnosti, uključujući i 
mehanizme za zaštitu u slučaju kršenja prava na ravnopravnost po osnovu 
13	  Vidi: https://arsbih.gov.ba/wp-content/uploads/2014/01/CEDAW_za-web.pdf (pristupljeno: 28. 10. 2021).
14	  Idem, čl. 2, st. (b), str. 18.
15	  Idem, čl. 2, st. (e), str. 18.
16	  Vidi: https://arsbih.gov.ba/project/zakon-o-ravnopravnosti-spolova-u-bih/ (pristupljeno: 28. 10. 2021).

spola;

razvoj održivih mehanizama izvještavanja međunarodnih tijela o stanju 
ljudskih prava žena u BiH, koji neće ovisiti isključivo o donatorskim sredstvima 
usmjerenim na ovu oblast;

razvoj efektivnih mehanizama podsticanja rodne ravnopravnosti koji neće 
značiti samo pravnu obavezu, za čije neispunjenje je propisana sankcija, nego 
i afirmativnu aktivnost koja će dovesti do stvarne društvene promjene.

(Ne)jednako rodno učešće žena u javnom životu BIH:

DIO II

Iskustva pružateljica usluga u sigurnim kućama u Bosni i Hercegovini
Rad sigurnih kuća u Bosni i Hercegovini dio je sistema socijalne zaštite, u 

najširem smislu te riječi. U RS njihov rad propisuje Pravilnik o načinu i mjestu 
sprovođenja zaštitne mjere obezbjeđenja zaštite žrtve nasilja u porodici (Službeni 
glasnik Republike Srpske, broj 97/06). U FBiH, Zakonom o zaštiti od nasilja u 
porodici, predviđeno je jednoobrazno uređenje rada sigurnih kuća na teritoriju 
cijele FBiH. U Brčko distriktu ne radi nijedna sigurna kuća te se zaštita žrtvama 
nasilja pruža kroz mehanizme suradnje nadležnog Pododjela za socijalnu 
zaštitu, Odjela za zdravstvo i ostale usluge Vlade BDBiH sa sigurnim kućama, 
uglavnom regije sjeveroistočne BiH.

U javnom prostoru je do sad uglavnom bilo riječi o porastu rodno 
zasnovanog nasilja, i to ― nasilja u porodici (najčešće partnerskog nasilja), 
nasilja djece prema roditeljima i seksualnog nasilja nad djecom, kroz prizmu 
povećanja broja žrtava. No širok je spektar problema s kojima su se pružateljice 
usluga u sistemu zaštite žena od nasilja susrele.

Svakako, treba imati na umu da je rad sigurnih kuća, u osam organizacija 
civilnog društva samo jedan od segmenata rada organizacije te da kroz 
samu organizaciju korisnici/e usluga sigurnih kuća imaju pristup, naprimjer, 
pravnoj pomoći, a da se u nekim organizacijama radi i kroz različite vidove 
savjetovališta, dnevne centre za različite grupe stanovništva i slično.

Najveći broj ispitanica u organizacijama i sigurnoj kući imaju radno iskustvo 
duže od deset godina ― njih ukupno pet, s tim da i one koje imaju kraći radni 
staž, imaju prethodno volontersko iskustvo vezano za rad u ovoj oblasti. Od 
sedam ispitanica, njih četiri su, pored pozicija koje obavljaju unutar sigurne 
kuće, na određeni način i u upravljačkim organima organizacije koja vodi 
sigurnu kuću, u skladu s aktima te organizacije.

Specifičnost rada sigurnih kuća ogleda se, prije svega, u nemogućnosti 
da se obustavi rad s korisnicima/ama jer je u pitanju cjelodnevni boravak 
zaposlenih u objektima sigurnih kuća, a potom i u zakonskim ograničenjima 
koja se odnose na dužinu boravka osoba kojima je ovakav mehanizam 
zaštite od nasilja omogućen. Konačno, pandemijske okolnosti modificirale 
su i procese koji nisu isključivi rad organizacija s korisnicima, ali imaju veze 
sa procesuiranjem slučajeva nasilja, radom organa starateljstva i socijalne 
zaštite, medicinskom pomoći žrtvama i slično.

„Nije bilo vremena za prilagođavanje, bile smo bačene u vatru, i morale 
smo se snalaziti u datoj situaciji“, prisjeća se jedna od ispitanica.

No ako se posmatra sam rad uposlenica sigurnih kuća, došlo je uglavnom 

do izmjene u režimu rada ― tako da su kapaciteti usmjereni na zadovoljavanje 
potreba korisnika/ca, dok su rad u organizacijama svodili na rad od kuće uz 
nužna dežurstva u organizacijama (samo jedna sigurna kuća nije imala nikakvu 
izmjenu u načinu rada jer je prevenirana zaraza). Također, obim rada se nužno 
mijenjao u slučaju angažmana članica stručnog tima koje su angažirane na pola 
radnog vremena ― angažman je prelazio na puno radno vrijeme (naprimjer: 
socijalna radnica angažirana u radu s djecom, zbog potrebe povećanog rada 
s djecom u izmijenjenim oklnostima pohađanja nastave).

„Mi, zaposlenice, smo bile potencijalni izvor zaraze i opasnost, a promijenilo 
se mnogo toga: koristile smo vlastita vozila, pa je to povećalo troškove rada“, 
objašnjava jedna koordinatorica sigurne kuće.

Problem je predstavljalo i to što je dio stručnog osoblja pripadao rizičnim 
kategorijama, te su njihovi angažmani smanjeni, bez posljedica po radnopravni 
status tih osoba, a dio poslova je preuzimalo ostalo angažovano osoblje. U 
pogledu statistike zaraze unutar stručnog osoblja, veći dio sigurnih kuća je u 
nekom trenutku ostajao bez osoblja, uglavnom bez oko 20% kapaciteta, dok 
su dvije ispitanice navele da je zaraza spriječena isključivo njihovim dodatnim 
angažmanom na prevenciji i strogom disciplinom zaposlenih u timu.

„Imale smo slobodu kretanja, ali smo same pazile gdje, koliko, kako se 
krećemo; privatno ― kretanje je bilo minimalno, da se ne zarazimo, a onda i 
da ne zarazimo druge“, oslikava jedna od ispitanica tadašnju situaciju.

Logistički, susretale su se s brojnim nedorečenostima mjera koje su donosili 
nadležni organi: da bi poštovale režim rada sigurnih kuća, u nekom trenutku 
su morale kršiti mjere zabrane kretanja (policijski sat), te same inicirati 
konsultacije s, uglavnom, policijskim organima radi dobijanja dokumenata koji 
su im omogućavali nesmetano kretanje u svrhu obavljanja radnih zadataka. 
Važno je napomenuti da uputstva koja su dobijale od institucija u mehanizmu 
zaštite, prema riječima svih ispitanica: nisu bila dovoljno jasna, precizna i 
nisu u dovoljnoj mjeri obuhvatala sve specifičnosti rada sigurnih kuća, 
ostavljajući prostor za rad isključivo baziran na razvijenoj mreži komunikacije 
i saradnje sa zaposlenima u instituciji i oslanjajući se na njihov senzibilitet.

„Bio je to jako težak period. Svi smo imali neku osobu koja je ugrožena, 
roditelje, prijatelje, suočavanje sa zarazom i traženje mehanizama pomoći, a 
da se ne zarazimo ili ne zarazimo druge. S druge strane, opterećenje je bilo 
i za kolegice kojima su djeca ostajala kod kuće, jer su roditelji imali ključnu 
ulogu u obrazovnom procesu“, navode.

Zaštitnu opremu su, u početku, nabavljale samostalno, čak i proizvodili 
angažovanjem resursa koje su imale (plaćanjem opreme iz vlastitih sredstava, 
plaćanjem testiranja u privatnim ustanovama, angažmanom korisnica na 
poslovima izrade zaštitne opreme). Od polovine drugog kvartala 2020. godine, 
u najvećem broju slučajeva, zaštitnu opremu su dobijale od donatora s kojima 

imaju dugogodišnju saradnju, bilo da su u pitanju međunarodne organizacije, 
privredni subjekti ili domaće institucije, koje se posljednje uključuju. U slučaju 
svih sigurnih kuća, bilo je potrebno više od mjesec dana da se uspostavi 
adekvatan sistem izolacije novih korisnika/ca, koji/e su, u pravilu tretirani/e 
kao potencijalno zaražene osobe. Poražavajući je podatak da je jedna sigurna 
kuća potpuno obustavila rad, zbog toga što nije bilo moguće osigurati rad u 
skladu s mjerama sprečavanja širenja virusa na dva mjeseca. Institucionalni 
odgovor je uslijedio tek ― više od šest mjeseci ― od uvođenja vanrednog 
stanja opasnosti, i to, nakon obraćanja institucijama u više navrata. 

Od ukupno sedam sigurnih kuća, pet navodi da ima odgovarajući akt ili 
dio akta koji se odnosi na postupanje u kriznim situacijama ili vanrednim 
okolnostima, no, u većini slučajeva, bez referiranja na situaciju kakva se desila 
u pandemiji. Postojećom internom regulativom je pokriven aspekt dosadašnjih 
iskustava (u poplavama ili požarima), ali ne i zaraza. Jedna sigurna kuća 
navodi da je na temelju iskustva iz pandemijskog perioda, inicirana izmjena 
strateških akata u oblasti zaštite žena od nasilja za geografsko područje koje 
pokrivaju u radu.

U pogledu kapaciteta kojima raspolažu, pet od sedam dosadašnjih ispitanica 
navode da su im bili potrebi dodatni kapaciteti, jedna navodi da su kapaciteti 
koje su koristile bili volonterski ili dodatni angažman postojećeg osoblja, a 
tek u jednom slučaju se procjenjuje da je postojeći kapacitet bio dovoljan. 
Međutim, sve naglašavaju da je u periodu rada u pandemijskim okolnostima 
došlo do povećanja potrebe za psihološkom podrškom, kako korisnicama 
i korisnicima, tako i uposlenicama. Uglavnom su si članice stručnih timova 
međusobno predstavljale mehanizam podrške, a u organizacijama, u kojima 
je ustanovljen mehanizam supervizije zaposlenih, on je u slučaju potrebe 
i korišten. Tek jedan projekat, proveden na teritoriji Republike Srpske, 
obuhvatio je podršku zaposlenima u sistemu socijalne zaštite.

„Bile smo jako solidarne, imali smo različite sastanke, Viber grupu, stalno 
smo komunicirale. Došla je do izražaja solidarnost i empatija, kako je bilo i 
u slučaju poplave. Uspjele smo sa da sačuvamo jedne druge, jer smo bile 
okrenute jedne drugima“, ističu.

S druge strane, u jednoj sigurnoj kući ― ovakvi mehanizmi funkcionisanja 
nisu bili dovoljni za jednu uposlenicu, koja je dala otkaz, pod pritiskom obaveza 
koje je morala pomiriti u privatnoj i profesionalnoj sferi.

Uposlenice sigurnih kuća ― nevidljive na prvoj liniji odbrane žrtava nasilja tokom pandemije 

DIO III

Preporuke za razvoj adekvatnog odgovora na krizne situacije 
Posmatrajući cjelokupna iskustva uposlenica sigurnih kuća, moguće je dati 

preporuke u, bar tri, strateška pravca:

I Revidiranje akata, uključujući zakonsku i podzakonsku regulativu, 
ali i akata kojima se uspostavlja strateški okvir rada sigurnih kuća u 
lokalnim zajednicama tako da:

•	 svi akti na temelju kojih djeluju mehanizmi zaštite žrtava nasilja, 
obavezno uključuju aspekte rada u vanrednim okolnostima i kriznim 
situacijama, s jasno definiranim zadacima i nadležnostima pružalaca 
usluga u sistemu zaštite;

•	 postojeća regulativa bude izmijenjena ili dopunjena s ciljem jačanja 
mehanizama zaštite zaposlenih u slučajevima vanrednih okolnosti i/
ili kriznih situacija.

II Razvoj mehanizama koordinacije u vanrednim okolnostima i/ili 
kriznim situacijama, tako da:

•	 predstavnici/e organizacija koje obavljaju dio poslova iz oblasti 
socijalne zaštite, budu uključeni u rad postojećih tijela/organa koji su 
ovlašteni za uspostavljanje mjera zaštite u vanrednim okolnostima i/ili 
kriznim situacijama, u ravnopravnom članstvu i/ili rad savjetodavnih, 
profesionalnih mehanizama na temelju čijih bi se preporuka donosile 
mjere i preporuke u vanrednim okolnostima i/ili kriznim situacijama;

•	 postojeći mehanizmi u oblasti zaštite žena od nasilja budu revidirani, 
tako da imaju obavezu rada na prevenciji i smanjivanju posljedica 
vanrednih okolnosti i/ili kriznih situacija u oblasti svoje nadležnosti;

•	 ovlaštene institucije razviju efikasan mehanizam redovne, usmjerene 
i ciljane komunikacije između postojećih tijela/organa koji su ovlašteni 
za uspostavljanje mjera zaštite u vanrednim okolnostima i/ili kriznim 
situacijama s pružaocima usluga iz oblasti socijalne zaštite, zasnovane 
na uvažavanju specifičnosti situacije u kojoj pružaoci usluga provode 
svoju aktivnost.

III Razvoj programa edukacije o kriznim situacijama, tako da:

•	 postojeći mehanizmi stručnog usavršavanja uposlenika/ca postojećih 
tijela/organa koji su ovlašteni za uspostavljanje mjera zaštite u 
vanrednim okolnostima i/ili kriznim situacijama uključe i edukaciju 
o specifičnostima odgovora na krizne situacije, na liniji Okvira za 

smanjenje rizika od katastrofa iz Sendaija za period 2015―2030;

•	 postojeći mehanizmi stručnog usavršavanja institucija koje imaju 
nadležnost u nekom dijelu odgovora u segmentu prevencije i/ili zaštite 
od nasilja u porodici uključe i edukaciju o specifičnostima odgovora 
na krizne situacije, na liniji Okvira za smanjenje rizika od katastrofa iz 
Sendaija za period 2015―2030;

•	 postojeći mehanizmi stručnog usavršavanja uposlenika/ca pružalaca 
usluga iz oblasti socijalne zaštite uključe i edukaciju o specifičnostima 
odgovora na krizne situacije, na liniji Okvira za smanjenje rizika od 
katastrofa iz Sendaija za period 2015―2030;

•	 edukacije o rodnoj ravnopravnosti, odnosno zaštiti od nasilja nad 
ženama, u svim aspektima provođenja i bez obzira na ciljnu publiku, 
uključujući i opštu javnost, uključe i aspekt značaja rodno osjetljivog 
odgovora na krizne situacije, onako kako je to definirano Okvirom za 
smanjenje rizika od katastrofa iz Sendaija za period 2015―2030.

Uposlenice sigurnih kuća ― nevidljive na prvoj liniji odbrane žrtava nasilja tokom pandemije 

Zaključak

Imajući na umu uređenje BiH, podjelu nadležnosti između države, entiteta 
i distrikta, razlike na kojima nadležni insistiraju, a koje diktiraju i različit pristup 
pružalaca usluga institucijama u obavljanju redovnih aktivnosti, sasvim je jasno 
da je odgovor na pandemiju nedovoljan, nejasan i gotovo jednoobrazan 
u ključnim aspektima, bez obzira na to od kojeg nivoa institucija dolazi.

Svakako, ne treba izgubiti iz vida da je ovakva situacija samo jedna od 
posljedica nedovoljno prepoznatog ili svjesno zanemarenog značaja rodnog 
aspekta u svim aktima na kojima institucije zasnivaju svoj rad, bez obzira da li 
se radi o neprepoznavanju rodnih aspekata pravne regulative ili nedovoljnom 
provođenju postojećih rješenja. Takvom pristupu odgovor organizacija 
civilnog društva koje su prepoznate kao prožaoci usluga iz oblasti socijalne 
zaštite, bez obzira na kvalitet, proaktivnost i intenzitet odgovora ― nije 
dovoljan, jer su početne postavke s kojih institucije i organizacije nastupaju 
izuzetno neuravnotežene.

Također, nužno je kontinuirano pratiti položaj pružateljica usluga iz oblasti 
socijalne zaštite, kako bi se njihov status unutar sistema zaštite prepoznao, 
na način na koji su prepoznate uloge, primjera radi, medicinskog osoblja, ali 
i sagledavanja posljedica po cjelokupan sistem zaštite od nasilja u porodici.

U pogledu razvijanja strateškog pristupa kriznim situacijama, jedan od 
ključnih izazova bit će osiguravanje potrebnih resursa u svim segmentima 
rada na pravnim aktima, jačanju ljudskih kapaciteta i razvoja procedura.

Na kraju, ključno je posvetiti dužu pažnju uposlenicama sigurnih kuća, 
bilo da je u pitanju pažnja opšte javnosti, donatora domaćih i međunarodnih, 
stručnih službi, institucija s kojima čine dio odgovora na nasilje u porodici 
ili tijela/organa koji su ovlašteni za uspostavljanje mjera zaštite u vanrednim 
okolnostima i/ili kriznim situacijama, u trenutku kad je takva pažnja 
najpotrebnija ― u samom trenutku dešavanja vanrednih okolnosti i/ili kriznih 
situacija.

(Ne)jednako rodno učešće žena u javnom životu BIH:


